
Numri i lëndës: 2022:268684 

Datë: 28.02.2024 

Numri i dokumentit:     05388785 

 

 

P.nr.743/2022 

NË EMËR TË POPULLIT 

GJYKATA THEMELORE NË MITROVICË - Departamenti i Përgjithshëm, Divizioni 

Penal, Gjyqtarja e vetme gjykuese Benita Berisha, me zyrtarin ligjor Besart Mustafa, në çështjen 

penale ndaj të akuzuarit B. S., për shkak të veprës penale: Sulmi nga neni 184 par. 1 të KPRK-

së, sipas Aktakuzës së Prokurorisë Themelore në Mitrovicë- Departamenti i Përgjithshëm 

PP.II.nr.1667/22 të datës 16.12.2022, pas mbajtjes së shqyrtimit fillestar jopublik me datë 

15.02.2024, në prezencë të Prokurorit të Shtetit Ajtene Zoni, të akuzuarit B. S., të dëmtuarit S.S. 

dhe mbrojtësit të viktimave M. P., me datë 16.02.2024 mori dhe publikisht shpalli, ndërsa me 

datë 28.02.2024, përpiloi këtë:  

  

A K T G J Y K I M 

I akuzuari:  

B. S., nga i ati B., nëna A., e gjinisë T., i lindur më datë ..., në Mitrovicë, me vendbanim në 

Lagjen Sh., rr. “...”, Mitrovicë, me numër personal ..., ka të kryer shkollën e mesme, i pa 

martuar, i pa punë, i gjendjes së dobët  ekonomike,  shqiptar,  shtetas i Republikës së Kosovës. 

 

ËSHTË FAJTOR 

 

SEPSE:  

Më datë 15.08.2022  rreth orës  01;30 min në Mitrovicë rruga “...”, saktësishtë në shtëpinë e tyre të 

përbashkët, me dashje përdorë forcën ndaj të dëmtuarit -vëllaut  S. S., si pasojë e mosmarrëveshjes 

rreth  lirimit të një karrige në ballkon ashtu që  i pandehuri  në një moment e shtyen me duar të 

dëmtuarin, i cili me këtë rast ja kthen në të njëjtën mënyrë, veprime këto të  të pandehurit  të cilat 

kanë shkaktuar gjendje të tillë në familje si pasojë e sjelljes dhe zhurmës së krijuar në shtëpi , duke 

e  detyruar kështu  nëne e tyre të lajmëroj policinë. 

 

- Me këtë ka kryer veprën penale Sulmi nga neni 184 par. 1 të KPRK-së. 

 

Andaj Gjykata në bazë të neneve: 1, 4, 7, 17, 21, 38, 40, 42, 46, 47, 48, 49,  69, 70 e lidhur me 

nenin 184 par. 1 të KPRK-së, si dhe neneve: 364, 365, 449, 452 dhe 460 të KPP-së, i shqipton:  

DËNIM ME KUSHT  

 

I. Të akuzuarit B. S. i përcakton Dënim me Burgim në kohëzgjatje prej gjashtë (6) muaj, i cili 

dënim nuk do të ekzekutohet nëse i akuzuari në periudhën verifikuese në kohëzgjatje prej një 

(1) viti  nuk kryen vepër tjetër penale, pas plotfuqishmërisë së këtij aktgjykimi. 

 

II. OBLIGOHET i akuzuari që të paguaj shpenzimet e procedurës penale dhe atë në emër të 

paushallit gjyqësor shumën prej tridhjetë (30) euro, në emër të fondit të kompensimit të 

viktimave të krimit shumën prej njëzet (20) euro, të gjitha këto në afat prej 15 ditësh nga dita 

e plotfuqishmërisë së këtij aktgjykimi, nën pasojat e përmbarimit të dhunshëm. 

 

III. Pala e dëmtuar S. S.,  ka hequr dorë nga kërkesa pasurore – juridike lidhur me këtë çështje 

penale. 

A r s y e t i m  

  

Prokuroria Themelore në Mitrovicë- Departamenti i Përgjithshëm ka ngritur Aktakuzën 

PP.II.nr.1667/22 të datës 16.12.2022, kundër të akuzuarit B. S. për shkak të veprës penale Sulmi 

nga neni 184 par. 1 të KPRK-së. 

 

Lidhur me këtë çështje penale, gjykata ka caktuar dhe mbajtur seancën e shqyrtimit fillestar me 

datë 15.02.2024, në të cilën kanë prezantuar Prokurori i Shtetit Ajtene Zoni, i akuzuari B. S., i 

dëmtuari S. S. dhe mbrojtësi i viktimave M. P. 

 

Pas leximit të aktakuzës nga ana e Prokurorit të Shtetit, të akuzuarit i është dhënë mundësia që 

të deklarohet lidhur me fajësinë, ashtu që në këtë seancë i akuzuari lidhur me pranimin e fajësisë 

ka deklaruar se e pranon fajësinë sipas aktakuzës, duke theksuar se i vie shume keq  për rastin 

që ka ndodhur, se është penduar penduar thellë, me vëllaun tani janë pajtuar atë ditë që ka 

ndodhur rasti, jetojmë së bashku në të njëjtin shtëpi dhe më nuk kanë kurrfarë probleme mes 

vete. I ka kërkuar falje vëllait të tij S. për rastin që ka ndodhur dhe i ka premtuar gjykatës gjykatës 

se në të ardhmen veprime të tilla më nuk do të përsëriten. 

 

Prokurori i Shtetit lidhur me pranimin e fajësisë nga ana e të akuzuarit ka deklaruar se pajtohet 

me pranimin e fajësisë nga ana të akuzuarit, ngase pranimi i fajësisë është dhënë në mënyrë 

vullnetare, konform dispozitave ligjore të nenit 242 të KPP-së, pranimi i fajësisë ka mbështetje 

në provat të cilat gjenden në shkresat e lëndës. I ka propozuar gjykatës që të akuzuarin ta shpall 

fajtor dhe ta dënoj sipas ligjit, si rrethanë lehtësuese ta marrë parasysh pranimin e fajësisë ndërsa 

sa i përket rrethanave rënduese ta marrë parasysh shkallën e përgjegjësisë penale, intensitetin e 

rrezikimit apo vlerës së mbrojtur si dhe faktin se vepra penale është kryer brenda marrëdhënies 

familjare. 

 

I dëmtuari S. S. lidhur me pranimin e fajësisë nga ana e të akuzuarit ka deklaruar se e përkrahi 

pranimin e fajësisë nga i akuzuari – vëllau i tij B. S., tani me të njëjtin janë pajtuar atë ditë që ka 

ndodhur rasti, jetojnë në një shtëpi së bashku, nuk e ndien veten të rrezikuar e as të kërcënuar 

nga i akuzuari – vëllau i tij. Tutje ka deklaruar se nuk i bashkangjitet ndjekjes penale dhe nuk 

parashtron kërkesë pasurore juridike. 

 

Mbrojtësi i viktimave M. P. lidhur me pranimin e fajësisë nga ana e të akuzuarit ka deklaruar se 

e mbështet në tërësi deklarimin e prokurores së shtetit lidhur me pranimin e fajësisë nga ana e të 

akuzuarit si dhe vlerësimin e propozuar lidhur me rrethanat lehtësuese dhe rënduese. 

 

Gjykata ka vërtetuar se pranimi i fajësisë nga ana e të akuzuarit mbështetet në provat të cilat i 

disponon kjo gjykatë si: Raporti fillestar i incidentit me numër të rastit 2022-BC-794, i datës 

15.08.2022, Procesverbali i marrjes në pyetje të të dëmtuarit S. S., i datës 15.08.2022, 

Procesverbali i marrjes në pyetje të dëshmitares A. S., të datës 15.08.2022, procesverbali i 

marrjes në pyetje të të akuzuarit B. S., të datës 15.08.2022,  si dhe shkresat e tjera të lëndës. Të 

gjitha këto prova janë bindëse për gjykatën dhe formojnë elementin inkriminues e që në bazë të 

këtyre provave dhe pranimit të fajësisë, konsiderojmë se përtej çdo dyshimi është vërtetuar se i 

akuzuari ka kryer veprën penale që i vihet në barrë. 

  

Gjykata, ka vërtetuar se pranimi i fajësisë nga ana e të akuzuarit është bërë në mënyrë vullnetare, 

se i akuzuari i ka kuptuar natyrën dhe pasojat e pranimit të fajësisë, duke e njoftuar   të akuzuarin 

se pas pranimit të fajësisë, ai nuk mund të bëjë ankesë për shkak të vërtetimit të gabuar ose jo të 

plotë të gjendjes faktike, por vetëm sa i përket llojit dhe lartësisë së dënimit, gjykata ka vërtetuar 

se aktakuza nuk përmban asnjë shkelje të qartë ligjore ose gabime faktike, nga këto arsye gjykata 

ka aprovuar pranimin e fajësisë të bërë nga i akuzuari. 

 

Gjykata, nga pranimi i fajësisë së të akuzuarit dhe nga provat e cekura si më lart, ka vërtetuar 

përtej dyshimit të bazuar se i akuzuari B. S. ka kryer veprën penale: Sulmi nga neni 184 par. 1 

të KPRK-së, e për të cilën vepër është paraparë dënimi me gjobë ose me burgim deri në një (1) 

vit. 

 

Lidhur me llojin dhe lartësinë e dënimit gjykata ka pasur parasysh vlerësimin e rrethanave 

lehtësuese dhe rënduese për matjen e dënimit në mbështetje të nenit 69 dhe 70 të KPRK-së. 

Gjykata, si rrethanë veçanërisht  lehtësuese ka vlerësuar pranimin e fajësisë në tërësi për veprën 

penale nga i akuzuari në seancën e shqyrtimit fillestar, si rrethana lehtësuese gjeti   keqardhjen e 

shprehur  nga i akuzuari dhe  pendimin e  thellë për veprën e kryer,  faktin se me të dëmtuarin 

janë  pajtuar, si dhe premtimin e të akuzuarit të dhënë në gjykatë se në të ardhmen nuk do të 

përsërisë më veprime të tilla. Ndërsa, si rrethana rënduese,  gjeti faktin se vepra penale është 

kryer brenda marrëdhënies familjare, ndaj anëtarit të familjes, e në rastin konkret ndaj vëllaut të 

tij. 

 

Gjykata vlerëson se dënimi i shqiptuar si në dispozitivin e aktgjykimit, është në proporcion me 

peshën e veprës penale, me sjelljen dhe rrethanat e kryesit, me shkallën e rrezikshmërisë 

shoqërore dhe përgjegjësinë e kryesit. Po ashtu gjykata vlerëson  se me një dënim të tillë do të 

arrihet qëllimi i dënimit, i cili parashihet me nenin 38 të KPRK-së, që të  parandalojë  kryesin 

nga kryerja e veprave penale në të ardhmen dhe të bëjë rehabilitimin e tij, të parandaloj personat 

e tjerë nga kryerja e veprave penale, të shpreh gjykimin shoqëror për veprën penale, ngritjen e 

moralit dhe forcimin e detyrimit për respektimin e ligjit. 

 

Vendimin lidhur me shpenzimet e procedurës penale, gjykata e ka marrë në bazë të nenit 449 

par. 2 nën par 2.6 lidhur me par.1 dhe 452 par.1 të KPP-së. Ndërsa taksa për kompensimin e 

viktimave të krimit, në kuptim të nenit 36 par.3 nën par 3.1 të Ligjit nr.08/L-109 për 

Kompensimin e Viktimave të Krimit. 

 

I akuzuari B. S.  përkundër faktit që në seancën e shqyrtimit fillestar ka  deklaruar se është 

përfitues i ndihmës sociale, gjykatës nuk i ofroi prova bindëse për vërtetimin e një fakti të tillë,  

andaj edhe gjykata  e ngarkoi me shpenzimet e procedurës penale dhe paushallit gjyqësor. 

 

Sa i përket kërkesës pasurore juridike, gjykata ka vendosur në kuptim të nenit 460  të KPP-së, 

pasi që i dëmtuari në seancën e shqyrtimit fillestar ka deklaruar se heqë dorë nga kjo e drejtë. 

 

Nga sa u tha më lartë, e në kuptim  të nenit 364 të KPP-së, u vendos si në dispozitiv të këtij 

Aktgjykimi. 

 

GJYKATA THEMELORE NË MITROVICË 

Departamenti i Përgjithshëm- Divizioni Penal 

P.nr.743/2022, datë: 28.02.2024 

 

 

Zyrtari Ligjor                                                                     G j y q t a r j a 

Besart Mustafa                                                                                          Benita Berisha 

 

 

 

 

KËSHILLË JURIDIKE: Kundër këtij aktgjykimi është e lejuar ankesa në afat prej 30 

(tridhjetë) ditësh nga  dita e  pranimit të të njëjtit,  Gjykatës së Apelit në Prishtinë, nëpërmes 

kësaj Gjykate. 

 
 

 

 

 

 


